Osnovna škola Podmurvice

Ča ćete va škole kad ni školani?

Leto, sunce, teplina... Ferije, more, milina... 

Školani ov mesec zovu lipanj aš da lipi cvatu, a po starinski se taj mesec po blagdane od Ivanji zval ivanjski mesec al kako prihaja potle maja zvali su ga i pomajić. Njega školani najviše vole. A ki i ne bi?! Finjuje škola, zbraja se ki je koliko storil i ki koliko va svedožbe zamerital?! Tu smo jubav i mi pasali pa ih razumemo. 


Put nas je oveh dan nanesal va jenu rečku školu. 
"Ča ćete va škole po lete kad ni školani?" morda će ki pitat. Istina, ni školani. Oni su na zasluženen odmore. Nadelali su se, skroz leto nabrali i radosti i straha, i sada uživaju. Neki va modrine mora na Kantride, drugi na Pećinah, morda v Opatije al va Preluke. Sigurno su neki već pul noni va Bakre, na Kirije, al va Bodulije... Kade su da su, neka uživaju.


Prišli smo va školu Podmurvice. 

Pred vrati se jena grupa školanki slikuje za novini. A jušto njih smo oteli i videt. Se jena po jena rivaju se i slažu spred aparata Marina Bogičevića, tajnika od školi, a onda se posedu na kup okol svoje učitelice Romine Raspor. Ona ih kako kvočka poteže bliže, samo ča ih pod krejuti ne spravja. Neke se smeju sramežjivo, neke gledaju kad će gospodin tajnik reć "tičica" i već su se na nogah. Otplehutale su kot orepci. 

Pa da ćemo ih pitat zaš pišu, kada pišu, za kega i kako? 

Pitat ćemo ih drugo leto. Ovo je bila stareja grupa školanki čakavki z jenega šestega razreda. Š njimi je do ovega školskega leta delala učitelica Mirjana Nadalin. Oni ki sledić boje poznaju "čakavsko dječje stvaralaštvo" znaju da je to gospa Mirjana čuda let delala sa srcen i dušun. Ona je dvajset let vredno i redovito dečji radi pošijala na natječaj - kega jenako toliko let i raspišuje Ustanova "Ivan Matetić Ronjgov" - va Ronjgi. Pjesmi i štorije keh je kako voditeljica zibrala vavek su dobro pasevala na natječaje "Proljeće u Ronjgima" i vavek su dobili neko priznanje al nagradu. Gospa Mirjana je lane šla va zasluženu penziju, a njijo će delo va buduće delat Romina Raspor.

Va škole Podmurvice vredna je i mlaja čakavska grupa školani sa svojun učitelicun Zoricun Rendić. Njoj bome ni lahko. Ti mićihni školani ki komać vilezu z vrtića i pridu kot prvašići va školu moraju prvo navadit se čitat i pisat. Komać te kašneje provat pjesmice slagat. Ni njin ni lahko. Učitelica oteje da oni malo i po domaći pišu, morda onako kako govore mat al otac, al nono i nona. A je i takoveh ken niki va kuće ne govori po domaći, pak toj dece naš zajik pride kot strani, tuji zajik. Na kraje učitelice pripade sa čast ako školani od tega nenavajnega zajika navade se delat versi i zavole našu čakavicu. 

Potle neko leto školani gredu va stareju grupu kade ih se dodeleva. Prej je to bil posal učitelice Mirjani Nadalin, sada je od naše poetesi Romini. Njin nablizu je i Tamara Turić, učitelica od oneh školani ki rišu i slikaju se ono ča čakavci napišu. Onputa se to pošaju h Ronjgon da te slikice - z onemi ke pridu z drugeh škol - polepšaju stranice va novoj knjige Čakavčići. 


Va dve grupi čakavci ni preveć školani, lih dvajsetak većeh i manjeh. 
Oveh većeh smo ćapali zadnji čas. Jušto su se namešćali za slikat se. Već jutra namesto pred  školun nać ćemo ih na more. Pozabit te na brigi i nevoji, smet se i munjesat, a mi bimo ih sad oteli pitat kad te pisat?! Mislin da nan je boje mučat. 

Škola prazno odzvanja. Po igrališten ne skače bala. 

Zvončić je umuknul i se j' nekako tiho. Lih rožice kuntento rastu. Ravnateljica Dubravka Dužević pohaja z razreda va razred i gleda ča se treba popravit aš opozime školani mora dočekat zrihtana škola. A va devetnajst razredi - 8 mlajeh i 12 starejeh školani - koliko će ih i opozime bit, je čuda očij ke se i sakega vide. Zato ravnateljica mora mislet na se. Gospa Dubravka je profesorica i pedagog, ale va škole ona je kot otročna mat. Saki od šezdesetak judi njiji je otrok. I učiteli i oni ki ne delaju z decun, ale je njiho delo va škole, njija su deca! Ona zna da za decu i od dece treba skrbet. Pokažuju to i njihi projekti od keh njin je najglavneji jedan kega zovu IPA projekt, a to znači "integracija učenika u multikulturalno okruženje" va ken je i naša domaća beseda našla svojo mesto. Još je more projekti ki se va škole razvijaju, a onda su tu i sa natjecanja skoro pak z seh školskeh predmeti. Takovo delo i ta natjecanja prnašaju nagradi i priznanja, a njih je već puna škola. Ma za sako novo priznanje trebalo je delat, trudit se, dokaževat se. Kako su školani se boji i vredneji, a priznanja senjal njihe muki, lepo ih je videt onako posloženeh.


Pravo imaju oni ki reču da su deca Božji regal kemu se moramo veselit. 

I ti Božji regalići z 6.a razreda za Besedu su napisali ovo: malo o letu, malo o moru i proljeću, a za kraj su nan dale i malo haiku jubavi:

LETO
Leto je štajon.

Evo ga, tu je!
Teplina

Opet prihaja.



Elena Simčić

LETO 
Leto je teplo.

Gremo na more.

Ribice plivaju va njemu.

Puše maestral.




Ana Ljubotina

LETO

Lipo vrime nan je tu.

I sunce se probudilo.

Teplo, plavo more nas zove.

O, lito, volin te ja.




Sara Kresina

MORE

Mići vali, veli vali...

O, more, baš te volin.

Ribice srebrne plivaju.

Evo nan leta.



Karla Bušac

MORE

Prihaja toplo vrime

i moremo se kupat.

Komać čekan dan

kad ću skočit va more.




Kim Kovačević

PROLIĆE

Proliće mi je pokucalo na vrata.

Dobila san paket!

Otpren, a va njemu

ferije!

Nasmet ću se.

Se je puno rožic.

Tići kantaju

i se je zeleno...

Baš se!




Lucija Veršić

RIKA

Ja živin na Zametu.
Kada se spustin do grada

vidin staru gradsku uru i Svetoga Vida

ki vavik čuva Riku od zla.

Malo višđe je Trsat,

tamo je Majka Božja.

Na Kantridi Armada navija.





Rea Štrbac
JUBAV

Iz čista mira

va mojen srce si ti.

Osićan jubav.


Sara Kresina

Maruni diše.

Judi ih pobiraju.

Ja ih volin jist.


Rea Štrbac

Lišće se žuti.

Šuma je narančasta.

Lipa je jesen.


Ana Ljubotina

Šišmiši lete,

a vuki zavijaju

na misečinu.


Lucija Veršić

